KING COUNTY

SHORELINE

Panimula

Maraming miyembro ng komunidad ang nagbahagi ng mga alalahanin tungkol sa
kaligtasan, tiwala, at kung paano nakikipag-ugnayan ang lokal na tagapagpatupad ng
batas sa mga ahensiya sa imigrasyon ng pamahalaang pederal. Nauunawaan ng King
County Sheriff’s Office (KCSO, Tanggapan ng Sheriff ng King County) na puwedeng
makalikha ang mga isyung ito ng takot at pangamba, lalo na para sa mga pamilya ng
mga imigrante at may iba't ibang katayuan.

Nakabalangkas sa dokumentong ito kung paano hinaharap ng KCSO ang mga
alalahaning ito, ang mga responsibilidad ng aming mga deputy, at ang mga hakbang na
isinasagawa namin upang matiyak na ang aming trabaho ay mananatiling tapat,
nakasentro sa komunidad, at hiwalay sa pederal at sibil na pagpapatupad ng
imigrasyon.

Paraan Kung Paano Rumeresponde ang KCSO sa
mga Ulat na may Kinalaman sa Aktibidad sa
Imigrasyon ng ICE o Pamahalaang Pederal

Tumawag sa 911 kung naniniwala kayo na:
e May agarang banta sa kaligtasan ng publiko

e May nangyayaring krimen
e May isang taong maaaring nagpapanggap na opisyal

Isasapriyoridad ng mga deputy ng KCSO ang pagresponde sa eksena sa mga
sumusunod na sitwasyon:

¢ Hindi malinaw kung mga opisyal ang mga taong nagpapakilala bilang mga
opisyal ng imigrasyon.

e Mayroong mga alalahanin na may isinasagawang krimen o nanganganib ang
kaligtasan ng isang tao.

e Ang mga aktibidad ng U.S. Immigration and Customs Enforcement (ICE,
Pagpapatupad sa Imigrasyon at Adwana ng U.S.) ay nagaganap o maaaring
maganap sa pinagmamay-ariang lugar kung saan hindi sila pinapayagan,
kabilang na rito ang mga lugar na pagmamay-ari o inuupahan ng King County.

Kapag may dumating na deputy, susundin niya ang patakaran ng KCSO, na
kinabibilangan ng:

¢ Pag-on sa kaniyang body-worn camera

e Pagtatasa sa sitwasyon

e Pakikipag-usap sa taong tumawag sa 911 — gamit ang mga serbisyo ng
interpretasyon kung kailangan

e Pagberipika sa mga kredensiyal sa pagpapatupad ng batas, kung angkop

e Pagsisikap na i-de-escalate ang sitwasyon

e Pagdodokumento sa insidente

e Pag-uulat ng insidente sa isang superbisor

Ang idodokumento ng mga deputy ng KCSO:

Kung reresponde ang isang deputy sa isang tawag tungkol sa aktibidad sa
pagpapatupad sa imigrasyon ng pamahalaang pederal, idodokumento niya ang
sumusunod:

¢ Kung bakit tumawag sa 911 ang miyembro ng komunidad
e Mga pagtatangkang suriin ang pagkakakilanlan ng mga opisyal na nasa eksena
¢ Kung ano ang nangyari sa pagtatapos ng tawag

Ise-save ng mga deputy ang lahat ng dokumentasyon sa mga opisyal na system ng
KCSO, kabilang na ang mga rekord ng pag-dispatch, nakasulat na ulat, at body camera
video.

luulat ng KCSO ang anumang posibleng kriminal na paglabag ng mga pederal na
ahente ng imigrasyon sa King County Executive Office (Ehekutibong Tanggapan ng

King County) at sa Prosecuting Attorney’s Office (Tanggapan ng Abogadong
Tagapaglitis).

Kung may sangkot na pinaghihinalaang kriminal na aktibidad ang insidente, gaya ng
mga aksiyong nagreresulta sa malalang pinsala sa katawan o kamatayan, ibabahagi ng
KCSO ang lahat ng may kinalamang ebidensiya sa Prosecuting Attorney’s Office upang
tulungan ang Tanggapan ng Tagapaglitis na magpasya ukol sa karampatang legal na
aksiyon.

Pag-unawa sa mga Tungkulin at Responsibilidad at

kung Paano Kilalanin ang Tagapagpatupad ng Batas

Nangangako ang KCSO na paglingkuran ang lahat ng tao sa buong King County nang
may propesyonalismo, katapatan, at paggalang.

Ipinaliliwanag ng lahat ng iba pang bahagi ng gabay na ito ang sumusunod:

e Ang ginagawa ng mga deputy ng KCSO

e Ang ginagawa ng mga pederal na opisyal ng imigrasyon
e Kung paano kilalanin ang mga deputy ng KCSO

e Mga Bagay na Kadalasang Itinatanong

Ang Ginagawa ng mga Deputy ng KCSO
Ang King County Sheriff’s Office ay:

¢ Nagpapatupad sa mga batas pangkrimen sa Estado ng Washington

¢ Rumeresponde sa mga tawag sa 911

e Nag-iimbestiga sa mga krimen

e Nagbibigay ng mga serbisyo ng pagpatrolya sa unincorporated na King County
at mga kakontratang lungsod

¢ Tumutulong na mapanatiling ligtas ang mga tao sa mga event sa komunidad

e Sumusuporta sa kaligtasan ng trapiko at imbestigasyon ng mga aksidente

Ang mga deputy ng KCSO ay mga lokal na opisyal na tagapagpatupad ng batas at
walang awtoridad na mag-utos, magbantay, 0 magsubaybay ng mga pederal na
ahensiya o ng kanilang mga tauhan.

Sinusunod ng KCSO ang batas ng Estado ng Washington, King County Code (Kodigo
ng King County), at Patakaran ng KCSO. Sa ilalim ng mga batas at patakarang ito, hindi
kinikilala ng KCSO ang mga abiso ng detainer, na tinatawag kung minsan na mga
administratibong warrant, mula sa ICE o sa Department of Homeland Security (DHS,
Kagawaran ng Seguridad ng Bayan). Ang mga dokumentong ito ay sinusuri at

inaaprobahan ng walang kinikilingang hukom, pero inihahanda ng ahensiyang gustong
mang-aresto sa subject. Sa kabaligtaran, kinikilala ng KCSO ang mga warrant na

nilagdaan ng isang hukom. Hindi rin nagbabahagi ang KCSO ng impormasyon mula sa
mga rekord nito sa ICE o DHS, maliban kung iniaatas ayon sa isang utos ng hukuman.

Mga Sanggunian: Revised Code of Washington (RCW, Nirebisang Kodigo ng Washington) Title 9A;
RCW Title 10; RCW 10.93.160; Keep Washington Working Act (Batas na Panatilihing Nagtatrabaho ang
Washington); King County Code (K.C.C., Kodigo ng King County) 2.15 — Katayuan sa Pagkamamamayan
at Imigrasyon; General Orders Manual (GOM, Manual ng mga Pangkalahatang Kautusan) 5.05.000 —
Pangangasiwa sa mga Usaping Pang-imigrasyon; GOM 5.05.100 — Pagresponde sa mga Aktibidad sa
Pagpapatupad sa Imigrasyon ng Pamahalaang Pederal.

Ang Ginagawa ng mga Pederal na Opisyal ng Imigrasyon

Ang mga Pederal na opisyal ng imigrasyon — gaya ng mga opisyal mula sa ICE,
Homeland Security Investigations (HSI, Mga Imbestigasyon sa Seguridad ng Bayan), at
Customs and Border Protection (CBP, Proteksiyon sa Adwana at Hangganan) — ay
mga pederal na tauhan sa pagpapatupad ng batas. Ang kanilang awtoridad ay galing sa
Immigration and Nationality Act (INA, Batas sa Imigrasyon at Nasyonalidad) at iba pang
mga pederal na estatuto. Ipinagkakaloob at pinapatawan ng regulasyon ng
pamahalaang pederal ang kanilang mga kapangyarihan, hindi ng mga pang-estado o
lokal na hurisdiksiyon.

Ang mga pederal na opisyal na ito ay hindi nagtatrabaho para sa King County at hindi
sinusubaybayan, inuutasan, o pinamamahalaan ng King County Sheriff’s Office.

Walang awtoridad ang Sheriff’'s Office upang bantayan, disiplinahin, o kontrolin ang mga
pederal na opisyal ng imigrasyon o ang kanilang mga operasyon. Ang kanilang mga
aktibidad ay isinasagawa sa ilalim ng pederal na awtoridad at nananatiling hiwalay sa
mga responsibilidad sa pagpapatupad ng batas ng county.

Paano Kumilala ng Deputy ng KCSO

Iniaatas sa batas ng Washington na ang lahat ng ahensiyang tagapagpatupad ng batas
ng estado ay dapat magkaroon ng mga patakarang magtitiyak na malinaw na makikilala
ang mga nakaunipormeng pulis ng publiko at ng iba pang mga ahensiya habang nasa
tungkulin sila.

Maghanap ng mga badge, patch at logo upang makilala ang deputy ng KCSO.
Ang mga deputy ay karaniwang:

v" May suot na unipormeng may malinaw na marka at sagisag ng King County
Sheriff’s Office

v' May suot na unipormeng may marka na kinabibilangan ng kanilang apelyido at/o
natatanging numero ng empleyado

v" Maaaring may suot na body-worn camera na inisyu ng kagawaran

May naka-display na opisyal na badge

v Nagmamaneho ng mga pampatrolyang sasakyang may marka ng mga logo ng
county o kakontratang lungsod

v' May bitbit na opisyal na pagkakakilanlan para sa KCSO

<

Ang mga deputy ng KCSO ay may naka-display na impormasyon ng pagkakakilanlan
na nakikita ng publiko, na maaaring kabilangan ng kanilang apelyido, badge, at
natatanging numero ng empleyado. Ang mga nakakomisyong deputy ay may suot ding
damit na may markang “SHERIFF (SERIP)” sa likod, harap, o sa manggas ng kanilang
mga kamiseta o jacket.

Ang mga deputy ng KCSO ay may naka-display na impormasyong nagpapakilala na nakikita ng publiko

COMMUNITY SERVICE OFFICER

Ang mga deputy ng KCSO ay nagmamaneho ng mga pampatrolyang sasakyang may marka ng mga logo ng county o
kakontratang lungsod

Mga Sanggunian: General Orders Manual, 7.01.000 Uniporme; RCW 10.116.050

Mga Bagay na Kadalasang Itinatanong (Mga FAQ)

10.

11

12.

13.

14.

15.

16.

17.
18.

19.

20.

Sa anong mga wika available ang impormasyong ito?

Paano ako makahihiling ng mga rekord na may kinalaman sa isang insidente kung

saan rumesponde ang mga deputy ng KCSO?

Ano ang tungkulin ng KCSO sa King County?

Paano makikilala ng isang tao ang deputy ng KCSO?

Nagsusuot ba ng mask ang mga deputy ng KCSO sa kanilang pagpatrolya o
operasyon?

Kinakailangan ba ng mga deputy ng KCSO na ipakilala ang kanilang sarili ayon sa
pangalan at numero ng badge kapag tinanong?

Sinusubaybayan ba ng KCSO ang ICE o iba pang mga pederal na opisyal ng

imigrasyon?
Nagpapatupad ba ang KCSO ng mga pederal na batas sa imigrasyon?

Paano kung may isang taong magpakilala bilang pederal na opisyal pero tumangging

magpakita ng pagkakakilanlan?
Paano kung hindi ako sigurado kung tagapagpatupad ng batas ang sasakyang
nagpahinto sa akin?

.Ano ang gagawin ng KCSO kung may mapag-alamang tao na nagpapanggap bilang

tagapagpatupad ng batas upang dukutin ang isang miyembro ng komunidad?
Ano ang puwede kong gawin kung naniniwala ako na nilalabag ng pederal na

tagapagpatupad ng batas ang mga karapatan ng mga miyembro ng komunidad?

Kung ako ay nadetene o nailagay sa kustodiya ng mga pederal na awtoridad sa

imigrasyon, ano ang dapat gawin ng aking pamilya?

Ano ang mangyayari kung nakatanggap ang KCSO ng tawag sa 911 tungkol sa mga

pederal na opisyal?

Paano reresponde ang KCSO kung may isang taong tatawag sa 911 upang isumbong
na ang isang pederal na opisyal na tagapagpatupad ng imigrasyon ay gumagamit ng
labis na puwersa laban sa isang miyembro ng komunidad?

Puwede bang pigilan ng KCSO ang mga pederal na opisyal na ipatupad ang batas
pederal?

Puwede ba akong magrekord ng pagpapatupad ng batas?

Nakikipagtulungan ba ang KCSO sa mga pederal na ahensiya tulad ng ICE o

Homeland Security?

Ano ang gagawin ng KCSO kung may deputy na nakikipagtulungan o tumutulong sa

mga pederal na awtoridad sa imigrasyon?

Nagbabahagi ba ang KCSO ng personal na impormasyon o datos sa ICE o Customs
and Border Patrol (CBP, Patrolya sa Adwana at Hangganan)?

21.Puwede bang i-access ng mga pederal na ahensiya ang mga camera o computer
system ng KCSO?
22.Ano ang dapat kong gawin kung may mga pederal na opisyal at nagbigay sila sa akin

ng tagubilin?
23. Paano kung sa tingin ko ay hindi kumikilos ang isang pederal na opisyal ayon sa
kaniyang awtoridad?

24. Pinapayagan ba ang mga deputy ng KCSO na pigilan ang pederal na pagpapatupad
ng batas?

25. Ano ang mangyayari kung nagsasagawa ang mga pederal na opisyal ng imigrasyon
ng aktibidad sa pagpapatupad sa ari-arian sa King County — tulad ng parke o gusali

sa county?
26. Ano ang puwede kong gawin kung naniniwala akong hindi sinunod ng King County

ang mga obligasyon nito hinggil sa katayuan sa imigrasyon?

27.Pangako sa komunidad

1. Sa anong mga wika available ang impormasyong ito?

Ginagawa namin ang lahat ng pagsisikap upang ibigay ang impormasyong ito sa 16 na
wikang may pinakamaraming gumagamit sa King County: Amharic, Arabic, Chinese
(Traditional at Simplified), Dari, Japanese, Korean, Marshallese, Punjabi, Russian,
Somali, Spanish, Tagalog, Tigrinya, Ukrainian at Viethamese.

Ang mga miyembro ng komunidad na gumagamit ng mga wikang hindi nakalista sa
itaas ay puwede ring hilingin ang impormasyong ito sa iba pang wika nang walang
gagastusin sa pamamagitan ng serbisyo ng pagsasalin o interpretasyon.

Upang hilingin ang mga serbisyong ito, paki-email ang: Sheriff@kingcounty.gov.

2. Paano ako makahihiling ng mga rekord na may kinalaman sa isang
insidente kung saan rumesponde ang mga deputy ng KCSO?

Puwede kayong humiling ng mga rekord sa pamamagitan ng pagsusumite ng hiling sa
Public Records Act (PRA, Batas sa mga Pampublikong Rekord) sa ilalim ng RCW
42.56. Puwedeng magsumite ng hiling sa King County Sheriff’'s Office sa mga
sumusunod na paraan:

¢ Online: Paghiling ng mga Online na Rekord ng King County Sheriff’s Office
e Email: KCSODisclosure@kingcounty.gov
e Telepono: 206-263-2103
e Koreo: King County Sheriff's Office Public Disclosure Unit
516 3 Avenue

Seattle, WA 98104

3. Ano ang tungkulin ng KCSO sa King County?

Ang aming pinakanangungunang priyoridad ay ang kaligtasan ng bawat taong
naninirahan, nagtatrabaho, bumibisita, at naglalakbay sa King County. Ang pagpigil at
paglutas ng krimen ay mahalagang parte ng aming trabaho. Nagbibigay ang KCSO ng
mga serbisyo ng pagpapatupad ng batas sa buong county. Ang karamihan ng
trabahong ito ay nangyayari sa unincorporated na King County at sa pamamagitan ng
mga nakakontratang pakikipagkasunduan sa:

e The Muckleshoot Indian Tribe

e King County Metro

e Sound Transit

e King County International Airport

e Ang mga lungsod ng Beaux Arts, Burien, Carnation, Covington, Kenmore, Maple
Valley, Newcastle, North Bend, Sammamish, SeaTac, Shoreline, Skykomish, at
Woodinville

Nagbibigay rin ang KCSO ng mga panrehiyong serbisyo, kabilang na ang mga espesyal
na operasyon at iba pang mga yunit sa field. Dahil sa mga serbisyong ito,
pangkaraniwan lang para sa mga deputy ng KCSO na makitang nakikipagtulungan sa
mga komunidad kung saan hindi nagbibigay ang KCSO ng regular na pagpapatupad ng
batas.

Ang KCSO ay nagpapatupad ng mga pangkrimeng batas ng Washington, tumatanggap
ng mga tawag sa 911 at nagdi-dispatch ng mga deputy sa mga lugar na pinaglilingkuran
nito, nag-iimbestiga ng mga krimen, nakikipagkoordina sa paghahanap at pagsagip,
nagbibigay ng mga event na panseguridad at pangkomunidad, sumusuporta sa
kaligtasan ng trapiko, nag-iimbestiga ng mga aksidente, at nagsasagawa ng mga
katulad na tungkulin.

Sa ilang sitwasyon, maaaring makipagkoordina ang mga deputy sa iba pang mga
ahensiya, kabilang na ang mga pederal na ahensiya, kung saan may hurisdiksiyon ang
KCSO.

Mga Sanggunian: RCW Title 9A; RCW Title 10.

4. Paano makikilala ng isang tao ang deputy ng KCSO?

Ang lahat ng ahensiyang tagapagpatupad ng batas sa estado ay sumusunod sa mga

batas at patakaran na nagsisigurong malinaw na nakikilala ang mga nakaunipormeng
pulis. Nang may mga limitadong eksepsiyon gaya ng undercover na trabaho, ang mga
deputy ng KCSO ay:

e May suot na unipormeng may malinaw na marka at sagisag ng King County
Sheriff’s Office

e May suot na unipormeng may marka na kinabibilangan ng kanilang apelyido at/o
natatanging numero ng empleyado

¢ Maaaring may suot na body-worn camera na inisyu ng kagawaran

e May naka-display na opisyal na badge

¢ Nagmamaneho ng mga pampatrolyang sasakyang may marka ng mga logo ng
county o kakontratang lungsod

e May bitbit na opisyal na pagkakakilanlan para sa KCSO

May dalawang video ang KCSO. Tampok sa isang video, sa wikang English ang Sheriff
at Undersheriff na nagpapaliwanag kung paano makikilala ng mga miyembro ng
komunidad ang isang deputy ng KCSO. Tampok sa ikalawang video, sa wikang
Spanish, ang mga deputy na nagsasalita ng Spanish na nagpapaalala sa publiko na
patuloy na magsumbong ng mga krimen.

Mga Sanggunian: RCW 10.116.050.

5. Nagsusuot ba ng mask ang mga deputy ng KCSO sa kanilang
pagpatrolya o operasyon?

Ang lehislatura ng Estado ng Washington ay nagpasa kamakailan ng batas na
nagbabawal sa mga opisyal na tagapagpatupad ng batas na magsuot ng pantakip sa
mukha habang isinasagawa ang kanilang mga tungkulin. Sumusunod ang KCSO sa
batas na ito, at hindi nagsusuot ang mga deputy ng mask o materyal na tumatakip sa
kanilang mukha sa mga routine call para sa serbisyo.

Sa mga limitadong sitwasyon, maaaring magsuot ang mga deputy ng personal na
pamprotektang kagamitan (PPE) sa mga operasyong may kinalaman sa kaligtasan. Ang
halimbawa nito ay kung may napag-alamang banta na magkaroon ng panganib sa
hangin sa event (halimbawa, pandemya, usok, gas, materyal na nagdudulot ng iritasyon
0 nag-aapoy). Sa mga sitwasyong ito, ginagamit ang PPE para sa personal na
proteksiyon.

Mga Sanggunian: SSB 5855.

6. Kinakailangan ba ng mga deputy ng KCSO na ipakilala ang kanilang
sarili ayon sa pangalan at numero ng badge kapag tinanong?

Oo. Kinakailangan ng mga deputy ng KCSO na ibigay ang kanilang pangalan at serial
number kapag tinanong habang isinasagawa ang mga aktibidad sa pagpapatupad ng
batas. Ipakikilala ng mga deputy ang kanilang sarili kapag ligtas itong gawin. Ang mga
deputy ay nakasuot din ng mga unipormeng may impormasyong nagpapakilala na

maaaring kabilangan ng kanilang apelyido, badge, at natatanging numero ng
empleyado. Kung kailangan ninyo ang impormasyong ito, pakitandaang hingin ito kapag
ligtas itong gawin.

Mga Sanggunian: GOM 4.00.010; GOM 7.01.000.

7. Sinusubaybayan ba ng KCSO ang ICE o iba pang mga pederal na
opisyal ng imigrasyon?

Hindi. Nag-o-operate ang mga pederal na opisyal ng imigrasyon sa ilalim ng kanilang
sariling pederal na awtoridad. Galing ang kanilang awtoridad mula sa pamahalaang
pederal, mula sa mga pang-estado o lokal na pamahalaan. Ang mga pederal na
ahensiya ay responsable sa pagpapatupad ng mga pederal na batas sa imigrasyon.
Ang intensiyonal na pangingialam ng mga operasyon sa imigrasyon ng KCSO o iba pa
ay ituturing na obstruction.

Dahil dito:

e Ang mga opisyal ng imigrasyon ay hindi nagbibigay-alam sa KCSO bago o
pagkatapos ng aksiyon ng pagpapatupad ng imigrasyon.

e Ang mga opisyal ng imigrasyon ay hindi sinusubaybayan, inuutusan, o
pinamamahalaan ng KCSO.

e Hindi nakikipagkoordina ang mga opisyal ng imigrasyon sa KCSO tungkol sa
mga usapin sa sibil na imigrasyon.

Hindi alam ng mga deputy ng KCSO kapag nag-o-operate ang mga opisyal na
tagapagpatupad ng imigrasyon sa King County. Kapag rumeresponde sa tawag sa 911,
maaaring hindi alam ng deputy ng KCSO na may nagaganap na aksiyon sa
pagpapatupad ng imigrasyon hanggang sa dumating na sila sa eksena at tingnan ang
mga opisyal na pederal na kredensiyal o sagisag ng ahensiya.

Hindi puwedeng mangialam ang mga deputy ng KCSO sa mga pederal na operasyong
nakaayon sa batas pero reresponde sila kung may emergency, banta sa kaligtasan, o
ebidensiya ng pang-estadong krimen.

8. Nagpapatupad ba ang KCSO ng mga pederal na batas sa
imigrasyon?

Hindi. Batay sa batas sa Estado ng Washington, King County Code, at patakaran ng
KCSO, ang KCSO ay hindi nagpapatupad ng mga pederal na batas sa imigrasyon at
hindi lumalahok sa mga sibil na aktibidad sa pagpapatupad ng imigrasyon, maliban
kung iniaatas sa Batas ng Estado sa mga limitadong sitwasyon.

Mga Sanggunian: RCW 10.93.160; K.C.C. 2.15; GOM 5.05.000.

9. Paano kung may isang taong magpakilala bilang pederal na opisyal
pero tumangging magpakita ng pagkakakilanlan?

Tumawag sa 911. Magtatanong ang tatanggap ng tawag upang maunawaan ang
sitwasyon. Depende sa inyong sagot, maaaring mag-dispatch ng deputy sa lokasyon.

Kapag may dumating na deputy, susundin niya ang patakaran ng KCSO. Kasama na
rito ang:

Pag-on sa kaniyang body-worn camera

e Pagtatasa sa sitwasyon

e Pakikipag-usap sa taong tumawag sa 911, gamit ang mga serbisyo ng
interpretasyon kung kailangan

e Pagberipika sa mga kredensiyal sa pagpapatupad ng batas, kung angkop

e Pagsisikap na i-de-escalate ang sitwasyon

e Pagdodokumento sa insidente

Walang awtoridad ang mga deputy ng KCSO sa mga pederal na operasyon pero
reresponde sila kung may emergency, banta sa kaligtasan, o ebidensiya ng pang-
estadong krimen.

10. Paano kung hindi ako sigurado kung tagapagpatupad ng batas ang
sasakyang nagpahinto sa akin?

Kung hindi sigurado kung ang sasakyang nagtatangkang magpahinto sa inyo ay
tagapagpatupad ng batas, maaari kayong gumawa ng mga hakbang upang tiyakin ang
inyong kaligtasan habang sumusunod sa batas.

Maaari kayong tumawag sa 911 upang kumpirmahin kung lehitimo ang sasakyan at
opisyal. Sabihin sa tatanggap ng tawag ang inyong lokasyon at na sinesenyasan
kayong huminto pero hindi kayo sigurado kung tagapagpatupad ng batas ang
sasakyan.

Kung hindi ligtas ang inyong pakiramdam na huminto kaagad, maaari kayong
magmaneho nang mabagal sa maliwanag at mataong lugar —gaya ng gasolinahan o
negosyo —habang binubuksan ang inyong mga hazard light upang ipakitang hindi
ninyo tinatangkang tumakas.

Kapag huminto na, maaari ninyong hilingin sa opisyal na magpakita ng pagkakakilanlan
o ibigay ang kaniyang pangalan at ahensiya.

Kung sa anumang punto ay naniniwala kayo na nasa agaran kayong panganib,
tumawag sa 911 at sundin ang tagubilin ng tatanggap ng tawag. Reresponde ang mga
deputy ng KCSO upang tiyakin ang inyong kaligtasan.

11. Ano ang gagawin ng KCSO kung may mapag-alamang tao na
nagpapanggap bilang tagapagpatupad ng batas upang dukutin ang
isang miyembro ng komunidad?

Kung matutukoy ng KCSO na may isang taong nagpakilala nang hindi makatotohanan
bilang opisyal na tagapagpatupad ng batas upang magsagawa ng aktong labag sa
batas, gaya ng pagtatangkang mandukot ng isang tao, magsasagawa ang mga deputy
ng imbestigasyon ng krimen. Ang imbestigasyong ito ay maaaring magresulta sa
pagkakaaresto at referral para sa paglilitis sa ilalim ng RCW 9A.60.040 (Criminal
impersonation in the first degree (Kriminal na pagpapanggap sa unang digri), na Class
C felony, kasama ng anumang karagdagang karampatang pagsasampa ng kasong
felony na may kinalaman sa pagtatangkang mandukot.

12. Ano ang puwede kong gawin kung naniniwala ako na nilalabag ng
pederal na tagapagpatupad ng batas ang mga karapatan ng mga
miyembro ng komunidad?

Tumawag sa 911. Magbibigay ng isang serye ng tanong ang tatanggap ng tawag.
Depende sa inyong mga sagot, maaaring mag-dispatch ng deputy sa lokasyon.

Sa kaniyang pagdating, susundin ng deputy ang patakaran ng KCSO, kung saan
kabilang ang pag-on ng kaniyang body-worn camera, pagtatasa sa eksena, at
pagsasagawa ng angkop na aksiyon na maaaring mag-iba-iba ayon sa kung ano ang
nagaganap kapag dumating na ang deputy. Maaaring kabilang sa mga aksiyong ito ang
pakikipag-ugnayan sa taong tumatawag sa 911, pagberipika sa mga kredensiyal sa
pagpapatupad ng batas, pagsisikap na i-de-escalate ang sitwasyon, at
pagdodokumento sa insidente.

Ang mga deputy ay walang awtoridad sa mga pederal na operasyon pero reresponde
pa rin kung may emergency, banta sa kaligtasan, o ebidensiya ng pang-estadong
krimen.

Para sa mga libreng legal na serbisyong may kinalaman sa mga usapin ng imigrasyon,
puwede kayong makipag-ugnayan sa Northwest Immigrant Rights Project (NWIRP,
Proyekto ng mga Karapatan ng Imigrante sa Hilagang-kanluran) sa 1-800-445-5771.

13. Kung ako ay nadetene o nailagay sa kustodiya ng mga pederal na
awtoridad sa imigrasyon, ano ang dapat gawin ng aking pamilya?

Para sa legal na tulong sa pagkakadetene kaugnay ng imigrasyon, puwede silang
makipag-ugnayan sa Northwest Immigrant Rights Project (NWIRP) sa 1-800-445-5771.
Nagbibigay ang NWIRP ng mga legal na serbisyo at makatutulong ito sa inyong pamilya
na:

¢ Maunawaan ang inyong mga karapatan
e Malaman kung saan kayo piniit
¢ |konekta sila sa abogado

14. Ano ang mangyayari kung nakatanggap ang KCSO ng tawag sa 911
tungkol sa mga pederal na opisyal?

Kapag may dumating na deputy, susundin niya ang patakaran ng KCSO, kabilang na
rito ang:

e Pag-on sa kaniyang body-worn camera

e Pagtatasa sa sitwasyon

e Pakikipag-usap sa taong tumawag sa 911 — gamit ang mga serbisyo ng
interpretasyon kung kailangan

e Pagberipika sa mga kredensiyal sa pagpapatupad ng batas, kung angkop

e Pagsisikap na i-de-escalate ang sitwasyon

e Pagdodokumento sa insidente

e Pag-uulat ng insidente sa isang superbisor

Kung reresponde ang isang deputy sa isang tawag tungkol sa aktibidad sa
pagpapatupad sa imigrasyon ng pamahalaang pederal, idodokumento niya ang
sumusunod:

¢ Kung bakit tumawag sa 911 ang miyembro ng komunidad
e Mga pagtatangkang suriin ang pagkakakilanlan ng mga opisyal na nasa eksena
¢ Kung ano ang nangyari sa pagtatapos ng tawag

Ise-save ng mga deputy ang lahat ng dokumentasyon sa mga opisyal na system ng
KCSO, kabilang na ang mga rekord ng pag-dispatch, nakasulat na ulat, at body camera
video.

luulat ng KCSO ang anumang insidenteng may sangkot na mga pederal na ahente ng
imigrasyon sa King County Executive Office at Prosecuting Attorney’s Office.

15. Paano reresponde ang KCSO kung may isang taong tatawag sa 911
upang isumbong na ang isang pederal na opisyal na
tagapagpatupad ng imigrasyon ay gumagamit ng labis na puwersa
laban sa isang miyembro ng komunidad?

Ang bawat sitwasyon ay iba at puwedeng magbago agad-agad. Kapag may dumating
na deputy, susundin niya ang patakaran ng KCSO. Kasama na rito ang pag-on sa
kaniyang body-worn camera, pagtatasa sa eksena, at pagsasagawa ng karampatang
aksiyon batay sa kung ano ang nangyayari sa sandaling iyon. Maaaring kabilang sa
pagresponde ng deputy ang pagsisikap na i-de-escalate ang sitwasyon, pakikipag-
ugnayan sa taong tumatawag sa 911 at sinumang saksi, pagberipika sa mga
kredensiyal sa pagpapatupad ng batas, pag-abiso sa isang superbisor, at
pagdodokumento sa insidente.

Sa ilalim ng Batas ng Estado ng Washington RCW 10.93.190, ang mga nakikilalang
opisyal na tagapagpatupad ng batas ay kinakailangang mangialam kung makasaksi sila
ng isa pang opisyal na tagapagpatupad ng batas na gumagamit o nagtatangkang
gumamit ng labis na puwersa. Gayunman, hindi ipinapataw ang batas na ito sa mga
pederal na opisyal na tagapagpatupad ng batas. Ibig sabihin, ang mga deputy ng KCSO
(o iba pang opisyal na tagapagpatupad ng batas sa Washington) ay walang legal na
tungkuling mangialam kung makasaksi sila ng pederal na opisyal na tagapagpatupad
ng batas na gumagamit o nagtatangkang gumamit ng labis na puwersa.

Kapag rumesponde ang KCSO sa mga reklamo ng labis na puwersa, ang isasagawang
aksiyon ay maaaring sumaklaw sa pangongolekta ng available na ebidensiya hanggang
sa ilang anyo ng interbensiyon, depende sa mga katotohanan at sitwasyon na napag-
alaman sa panahong iyon.

luulat ng KCSO ang anumang posibleng kriminal na paglabag ng mga pederal na
ahente ng imigrasyon sa King County Executive Office at sa Prosecuting Attorney’s
Office.

Kung may sangkot na pinaghihinalaang kriminal na aktibidad ang insidente, gaya ng
mga aksiyong nagreresulta sa malalang pinsala sa katawan o kamatayan, ibabahagi ng
KCSO ang lahat ng may kinalamang ebidensiya sa Prosecuting Attorney’s Office upang
tulungan ang Prosecutor’s Office na magpasya ukol sa karampatang legal na aksiyon.

16. Puwede bang pigilan ng KCSO ang mga pederal na opisyal ha
ipatupad ang batas pederal?

Hindi. Walang awtoridad ang mga deputy sa mga pederal na operasyon.

17. Puwede ba akong magrekord ng pagpapatupad ng batas?

Oo. Pinoprotektahan ng First Amendment ang inyong karapatang irekord ang mga
opisyal na tagapagpatupad ng batas habang isinasagawa nila ang kanilang mga
tungkulin sa mga pampublikong espasyo.

Narito ang ilang alituntunin para sa pagrekord nang ligtas at legal:

e Sundin ang mga tagubilin ng mga opisyal tungkol sa pagpapanatili ng kaligtasan
sa eksena.

e Huwag pisikal na mangharang o mangialam sa isang imbestigasyon o pag-
aresto.

¢ Magpanatili ng makatwirang distansiyang hindi nangingialam sa mga aktibidad
ng pagpapatupad ng batas.

e Maaari kayong magrekord mula sa mga pampublikong espasyo gaya ng mga
bangketa at pampublikong parke.

e Hindi puwedeng kunin ng mga opisyal ang inyong mga rekording o atasan kayo
na i-delete ang mga ito nang walang warrant.

¢ Maging mapagmatyag sa inyong kapaligiran, sa inyong sariling kaligtasan, at sa
kaligtasan ng ibang nasa inyong paligid.

18. Nakikipagtulungan ba ang KCSO sa mga pederal nha ahensiya tulad
ng ICE o Homeland Security?

Nakikipagtulungan lang ang KCSO sa HSI sa malalalang kaso ng krimen — gaya ng
human trafficking, child exploitation, at mga kaugnay na pinansiyal na krimen. Ang mga
krimeng ito ay umaabot sa mga hangganang pang-estado at pederal.
Nakikipagtulungan ang KCSO sa mga pederal na ahensiya dahil pinapayagan silang
makipagtrabaho sa iba pang mga estado at bansa, at dahil sa kanilang kadalubhasaan.
Nakatutulong ito na lutasin at litisin ang mga krimeng ito sa ating mga komunidad. Hindi
lumalahok ang KCSO sa sibil na pagpapatupad ng imigrasyon.

Nangyayari lang ang pakikipag-ugnayan sa ICE o CBP kapag sangkot ang mga
ahensiyang iyon upang tulungan ang mga biktima o saksi sa pag-iimbestiga at paglilitis
ng mga krimen na may mga ganitong uri.

19. Ano ang gagawin ng KCSO kung may deputy na nakikipagtulungan

o tumutulong sa mga pederal na awtoridad sa imigrasyon?

Hindi pinapayagang lumahok ang KCSO sa sibil na pagpapatupad ng imigrasyon.
Kung mapag-alaman ng Sheriff's Office na maaaring tinulungan ng isang deputy ang
mga pederal na awtoridad sa imigrasyon sa paraang labag sa patakaran, susuriin ang
usapin sa pamamagitan ng panloob na imbestigasyon. Ang mga kumpirmadong

paglabag ay puwedeng humantong sa pagdidisiplina ayon sa mga pamamaraan ng
KCSO, hanggang sa at kabilang na ang pagwawakas.

20. Nagbabahagi ba ang KCSO ng personal na impormasyon o datos
sa ICE o Customs and Border Patrol (CBP)?

Hindi nagbabahagi ang KCSO ng mga roster ng nasa kulungan, personal na
impormasyon, o iba pang mag rekord sa ICE o CBP para sa mga layuning pang-
imigrasyon. Maaari lang magbahagi ng impormasyon sa mga pederal na ahensiya
bilang bahagi ng partikular na pag-iimbestiga ng krimen, alinsunod sa batas ng estado,
King County Code, at patakaran ng KCSO.

21. Puwede bang i-access ng mga pederal na ahensiya ang mga
camera o computer system ng KCSO?

Walang direktang access ang mga pederal na ahensiya sa mga database, system, o
camera. Maaari lang magkaroon ng limitadong accees sa partikular na pinag-isang
imbestigasyon ng krimen, sa ilalim ng mahihigpit na kontrol, at para lang sa
imbestigasyong iyon. Ang mga sitwasyong ito ay pinamamahalaan ng Criminal
Investigations Unit ng KCSO at hindi nakakonekta sa pagpapatupad ng imigrasyon.

22. Ano ang dapat kong gawin kung may mga pederal na opisyal at
nagbigay sila sa akin ng tagubilin?

Sundin ang kanilang tagubilin. Kung sasabihin sa inyo ng isang pederal na opisyal na
tagapagpatupad ng batas na lumipat o sumunod sa isang direktiba, ang pinakaligtas na
opsiyon ay gawin ito sa panahong iyon. Ang pagpiling hindi sumunod sa tagubilin ay
puwedeng maglagay sa inyo at sa iba sa panganib. Puwedeng kabilang sa panganib na
ito ang inyong kaligtasan o ang kaligtasan ng mga tao sa inyong paligid at puwedeng
magresulta sa pagdetene, pag-aresto, o pisikal na pagtanggal.

Maaari ninyong idokumento ang nangyari at pagkatapos ay humingi ng legal na tulong.
Kung naniniwala kayong nilabag ang inyong mga karapatan, maaari kayong maghain
ng reklamo sa karampatang pederal na ahensiya o komunsulta sa isang abogado.
23. Paano kung sa tingin ko ay hindi kumikilos ang isang pederal na
opisyal ayon sa kaniyang awtoridad?

Tumawag sa 911. Magtatanong ang tatanggap ng tawag upang maunawaan ang
sitwasyon. Depende sa inyong mga sagot, maaaring mag-dispatch ng deputy sa
lokasyon.

Kapag may dumating na deputy, susundin niya ang patakaran ng KCSO, maaaring
kabilang dito ang:

e Pag-on sa kaniyang body-worn camera

e Pagtatasa sa sitwasyon

e Pakikipag-usap sa taong tumawag sa 911 — gamit ang mga serbisyo ng
interpretasyon kung kailangan

e Pagberipika sa mga kredensiyal sa pagpapatupad ng batas, kung angkop

e Pagsisikap na i-de-escalate ang sitwasyon

e Pagdodokumento sa insidente

e Pag-uulat ng insidente sa isang superbisor

Ang mga deputy ng KCSO ay nagpapatupad ng mga pangkrimeng batas sa estado pero
walang awtoridad na pagpasyahan kung lumalampas na sa kaniyang legal na awtoridad
ang isang pederal na opisyal. Gagawin ng hukuman ang pagpapasyang iyon. Kung
naniniwala kayong nilabag ang inyong mga karapatan, dapat ninyong idirekta ang inyong
mga alalahanin sa karampatang pederal na ahensiya o maghanap ng abogado. Hindi
puwedeng mangialam ang KCSO sa ganitong batayan.

Para sa mga libreng legal na serbisyong may kinalaman sa mga usapin ng imigrasyon,
puwede kayong makipag-ugnayan sa Northwest Immigrant Rights Project (NWIRP) sa
1-800-445-5771.

24. Pinapayagan ba ang mga deputy ng KCSO na pigilan ang pederal
na pagpapatupad ng batas?

Hindi. Tulad lang ng sinumang naninirahan sa komunidad, ang mga deputy ng KCSO
ay pinagbabawalang pigilan ang mga operasyon ng pederal na tagapagpatupad ng
batas. Ang mga deputy na pumipigil sa mga pederal na opisyal ay maaaring maharap
sa mga kahihinatnang kapareho ng sa ibang tao, kabilang na rito ang pag-aresto at
pagdetene.

Ang mga deputy ng KCSO ay nangangakong kumilos sa loob ng kanilang legal na
awtoridad at gumawa ng mga desisyong nakatuon sa kaligtasan na nagpoprotekta sa
mga miyembro ng komunidad at sa kanilang sarili.

Kapag angkop at ligtas na gawin, maaaring kumpirmahin ng mga deputy ang mga
kredensiyal sa pagpapatupad ng batas, tasahin ang mga banta sa buhay o kaligtasan at
mga posibleng paglabag sa batas ng estado, magsikap na i-de-escalate ang mga
sitwasyon, at idokumento ang engkuwentro sa pamamagitan ng mga nakasulat na ulat
at rekording mula sa body-worn camera.

25. Ano ang mangyayari kung nagsasagawa ang mga pederal na
opisyal ng imigrasyon ng aktibidad sa pagpapatupad sa ari-arian sa
King County — tulad ng parke o gusali sa county?

Hindi pinapayagan ng batas sa King County na magamit ang ari-ariang kontrolado ng
county at alinman sa pinagmamay-arian o inuupahan ng county para sa sibil na
pagpapatupad ng imigrasyon nang walang hudisyal na warrant o utos ng hukuman.
Kabilang na rito ang mga lugar tulad ng mga pampublikong parke, bukas na espasyo,
paradahan, at gusali sa county. Hindi magagamit ng mga opisyal ang kanilang mga
lugar bilang base, staging area, o mga site ng pagproseso para sa mga sibil na
operasyon ng pagpapatupad ng imigrasyon.

Ang panuntunang ito ay bahagi ng King County Code Chapter 2.15, ayon sa pag-
amyenda sa Ordinansa 2026-0027.

Ano ang gagawin ng mga deputy?
Kung makita ng isang deputy ng KCSO na mangyari ito nang walang hudisyal na
warrant o utos ng hukuman, susundin ng deputy ang patakaran sa KCSO, kung saan
kabilang ang:
¢ Beripikahin ang mga kredensiyal ng mga opisyal
e Sabihin sa mga opisyal na hindi pinapayagan ang aktibidad sa ari-arian ng
county sa ilalim ng King County Code
e Pahintuin at paalisin sila
e Idokumento ang engkuwentro, kabilang na ang anumang pagtangging umalis
e Abisuhan ang isang superbisor

Aabisuhan ng KCSO ang King County Executive Office at ang Prosecuting Attorney’s
Office tuwing magsasagawa ang mga pederal na ahente ng imigrasyon ng mga
aktibidad ng pagpapatupad sa ari-ariang pagmamay-ari ng County.

Ang hindi puwedeng gawin ng mga deputy

Hindi maaaring gumamit ng puwersa ang mga deputy upang mapaalis ang mga opisyal.
Hindi ipinapataw ang patakarang ito sa mga hudisyal na warrant, utos ng hukuman, o
pagpapatupad ng batas pangkrimen.

Ano ang dapat ninyong gawin?

Kung makakita kayo ng posibleng sibil na pagpapatupad ng imigrasyon sa ari-arian ng
county, tumawag sa 911.
Maaaring magpadala ng isang deputy upang alamin ang sitwasyon.

26. Ano ang puwede kong gawin kung naniniwala akong hindi sinunod
ng King County ang mga obligasyon nito hinggil sa katayuan sa
imigrasyon?

Ang mga empleyado at kontraktor ng King County, kabilang na ang mga deputy at
kawani ng KCSO—ay hindi puwedeng magpakita ng diskriminasyon batay sa katayuan
sa pagkamamamayan o imigrasyon. Kung naniniwala kayo na ang King County, ang
isang empleyado ng county, o isang kontraktor ng county ay hindi sumunod sa kanilang
mga obligasyon hinggil sa katayuan sa imigrasyon, maaari kayong maghain ng
reklamo.

Ang mga obligasyong ito ay nakatakda sa King County Code Chapter 2.15 (Katayuan
sa Pagkamamayan at Imigrasyon).

Paano maghain ng reklamo

Puwede kayong maghain ng reklamo sa King County Civil Rights Program (Programa
ng mga Karapatang Sibil ng King County).

Upang makapagsimula:

e Punan ang Civil Rights Inquiry Form (Form para sa Pagtatanong sa mga
Karapatang Sibil). Available sa 8 wika.
e Makikipag-ugnayan sa inyo ang isang kawani upang mag-follow up sa inyo

Kabilang sa prosesong ito ang mga alalahanin tungkol sa mga obligasyon ng
empleyado sa ilalim ng KCC 2.15 para sa:

e Mga empleyado ng county
e Mga empleyado ng KCSO
e Mga kontraktor na nagtatrabaho para sa King County

Puwede rin kayong maghain ng mga reklamo sa pamamagitan ng mga sumusunod na
tanggapan:

e King County Office of Law Enforcement Oversight (OLEO, Tanggapan ng
Pagbabantay sa Pagpapatupad ng Batas ng King County): Sinusubaybayan at
sinusuri ang mga alegasyon ng maling pag-aasal laban sa KCSO

¢ King County Prosecuting Attorney’s Office (Tanggapan ng Abogadong
Tagapaglitis ng King County)

e \Washington State Attorney General’s Office (Tanggapan ng Punong Abogado ng
Estado ng Washington)

Pakitandaan na ang mga prosesong ito ay para lang sa mga aksiyon ng King County.
Kung ang inyong alalahanin ay tungkol sa mga pederal na opisyal ng imigrasyon,
makipag-ugnayan sa angkop na pederal na ahensiya sa pagbabantay:
e U.S. Department of Homeland Security Office of Inspector General (Tanggapan
ng Punong Inspektor ng Kagawaran ng Seguridad ng Bansa ng U.S.)
e U.S. Attorney's Office, Western District of Washington (Tanggapan ng Abogado
ng U.S., Kanlurang Distrito ng Washington) (Mga Karapatang Sibil)

Para sa mga libreng legal na serbisyong may kinalaman sa mga usapin ng imigrasyon,
maaari din kayong makipag-ugnayan sa Northwest Immigrant Rights Project (NWIRP)
sa 1-800-445-5771.

27. Pangako sa komunidad
Ang King County Sheriff’'s Office ay nangangakong:

¢ Protektahan ang mga konstitusyonal na karapatan ng mga tao, kabilang na ang
karapatan sa malayang pananalita at karapatang magtipon-tipon

e Pagtiyak sa kaligtasan ng lahat

e Pagkilos nang may transparency

e Paglilingkod sa lahat ng miyembro ng komunidad, anuman ang katayuan sa
imigrasyon

e Pagsunod sa batas ng Estado ng Washington

Ang impormasyong ibinibigay sa gabay na ito ay para lang sa mga layunin ng
pagbibigay ng pangkalahatang kaalaman o impormasyon at hindi legal na payo. Hindi
puwedeng magbigay ang KCSO ng legal na payo. Naiiba ang bawat sitwasyon, at
maaari kayong magbenepisyo mula sa pakikipag-usap sa isang taong puwedeng
magbigay ng patnubay batay sa inyong mga partikular na sitwasyon.

Puwede kayong makipag-ugnayan sa mga organisasyong ito para sa suporta:

e Northwest Immigrant Rights Project (NWIRP): 1-800-445-5771 (mga libreng
serbisyong legal)

e Washington Immigrant Solidarity Network (WAISN, Network ng Pagkakaisa ng
mga Imigrante sa Washington): Mga mapagkukunan ng tulong at suporta sa
komunidad

e OneAmerica: 206-723-2203 (adbokasiya at suporta sa komunidad)

¢ Mga organisasyong batay sa pananampalataya sa inyong komunidad

e Mga opisina ng mga abogado sa komunidad (kadalasang libre)

e Mga pinagkakatiwalaang lider at tagapagtaguyod sa komunidad

Hindi ninyo kailangang mag-hire ng pribadong abogado upang humingi ng tulong.
Maraming organisasyon ang nagbibigay ng mga libreng serbisyo at suporta, anuman
ang katayuan sa imigrasyon o kakayahang magbayad.

Kung gusto ninyong mag-ulat ng alalahanin sa mga karapatang sibil, humiling ng legal
na impormasyon, o maghain ng reklamo tungkol sa pederal na aktibidad ng
pagpapatupad, maaaring makatulong ang mga mapagkukunan ng tulong na ito:

e Hotline ng U.S. Department of Homeland Security Office of Inspector General

e U.S. Attorney's Office, Western District of Washington (Karapatang Pangsibil)

e U.S. Department of Justice Civil Rights Division (Sangay ng mga Karapatang
Sibil ng Kagawaran ng Katarungan ng U.S.), Seattle: 206-553-7970

Para sa iba pang impormasyon, pakibisita ang web page ng mga mapagkukunan ng
tulong ng mga imigrante at refugee ng King County Sheriff’'s Office.

Upang alamin ang tungkol sa mga patakaran ng KCSO:

e Bisitahin ang: www.kingcounty.gov/sheriff
e O kaya, makipag-ugnayan sa: King County Sheriff’'s Office: 206-296-4155

